
 � Azərbaycan Prezidenti İlham Əliyevin 
Türkmənistana rəsmi səfəri çərçivəsində nəqliyyat, tranzit 
və logistika məsələləri üzrə Birgə Komissiyanın yaradılması 
Xəzər dənizində qarşılıqlı münasibətlərin arxitekturasının 
möhkəm bünövrəsini yaratmaqla bərabər, həm də iki ölkə 
arasında ixrac-idxal yüklərinin daşınması məsələlərinin 
operativ həllinə müsbət təsir göstərəcək. Bu, eyni zamanda, 
Əfqanıstan–Türkmənistan–Azərbaycan–Gürcüstan–Türkiyə 
nəqliyyat dəhlizinin, eləcə də Transxəzər beynəlxalq 
marşrutu çərçivəsindəki digər layihələrin reallaşdırılmasını 
sürətləndirəcək. 

Burada bir məqama da toxunmaq 
istərdik. Dünyada açıq dənizlərə 
çıxışı olmayan ölkələrdə nəqliyyat 
dəhlizinin reallaşdırılmasında bir sıra 
çətinliklər yaşanılır. Respublikamız 
isə bu problemi aradan qaldırmaqla 
əksər dövlətlərin qarşılaşdıqları bir 
stereotipə son qoyub, təkcə regi-
onun deyil, Avrasiyanın nəqliyyat 
mərkəzlərindən birinə çevrilməsi 
imkanı əldə edib. Yuxarıda adıçəkilən 
Birgə Komissiyasının fəaliyyətində 
də bu amil nəzərə alınıb. Əlbəttə, 
sözügedən məsələdə dövlət başçı-
mızın məqsədyönlü iqtisadi siyasəti 
önəmli rol oynayıb.

Prezident İlham Əliyev bu il 
oktyabrın 25-də paytaxtımızda 
keçirilən VI Bakı Beynəlxalq Huma-
nitar Forumunda söylədiyi nitqində 
bununla bağlı deyib: “Azərbaycanın 
coğrafi vəziyyəti əlverişlidir, ancaq 
müasir infrastruktur olmadan bu 
coğrafi vəziyyətin heç bir əhəmiyyəti 
yoxdur. Digər tərəfdən, Azərbaycanın 
açıq dənizlərə, okeanlara çıxı-
şı yoxdur. Ona görə bizim bütün 
nəqliyyat, enerji, kommunikasiya 
xətlərimiz başqa ölkələrin ərazisindən 
keçməlidir. Əlbəttə, buna nail olmaq 
üçün mütləq, ilk növbədə, qonşu 
dövlətlərlə və daha böyük coğrafiyanı 
əhatə edən ölkələrlə çox sıx dostluq 
münasibətləri olmalıdır və bunlar da 
var”.

Azərbaycanın uğurlu beynəlxalq 
əməkdaşlıq və tərəfdaşlıq forma-
tı əsasında Bakı-Tbilisi-Ceyhan 
neft, Bakı-Tbilisi-Ərzurum qaz 
kəmərləri, Cənub Qaz Dəhlizinin 
seqmentləri, Bakı Beynəlxalq Dəniz 
Ticarət Limanı və Bakı-Tbilisi-Qars 
dəmir yolu layihələri reallaşdırılıb. 
Yeri gəlmişkən, onlarca ölkəni 
bir-birinə bağlayan Şimal-Cənub, 

Şərq-Qərb nəqliyyat dəhlizlərinin 
Azərbaycandan keçən avtomobil 
və dəmir yolu hissələri Ələt yaşa-
yış sahəsində kəsişir. Bu ərazidə 
inşa edilən Bakı Beynəlxalq Dəniz 
Ticarət Limanı Xəzər hövzəsinin ən 
böyük ticarət limanıdır. Kompleksin 
tikintisi bura su magistrallarını da 
əlavə edib. Məhz bütün bunlar – 
avtomobil, dəmir və su yollarının 
birləşməsi Azərbaycanın mühüm 
nəqliyyat qovşağına və yeni logistik 

məkana çevrilməsinə geniş imkan 
yaradıb.

Limanın təməli 2010-cu ildə 
dövlət başçısının iştirakı ilə qoyu-
lub, 2014-cü ildə birinci mərhələyə 
daxil olan liman qurğularından biri 
– iki körpüdən ibarət bərə terminalı 
istifadəyə verilib. Bu ilin əvvəlində 
isə liman kompleksinin Ro-Ro termi-
nalının açılışı olub. Şərq-Qərb, Şimal-
Cənub nəqliyyat dəhlizləri də təkcə 
regional deyil, həmçinin beynəlxalq 

miqyaslı infrastrukturdur. Məsələn, 
Şimal-Cənub dəhlizi İranı Rusiya ilə 
birləşdirməklə bərabər, Hindistanı da 
Avropa ilə bağlayır. Xatırladaq ki, 
Azərbaycan bu nəqliyyat dəhlizinin 
reallaşmasını praktik olaraq həyata 
keçirən ölkələrdən biridir. 

Yuxarıda sadalananlarla yanaşı, 
logistik mərkəzlərin yaradılması, 
qədim İpək yolunun bərpası, yük-
daşımalarda elektron xidmətlərin 

tətbiqi, prosedur qaydalarının 
sadələşdirilməsi nəticə etibarilə 
ölkəmizin strateji nəqliyyat dəhlizi 
mərkəzinə çevrildiyindən xəbər 
verir. Azərbaycanda dəmir yollarının 
inkişafına, müasirləşməsinə diqqətin 
artırılması nəticəsində bu sahə də 
regionun mühüm və əhəmiyyətli 
nəqliyyat-logistika holdinqinə 
çevrilərək dünyanın inkişaf etmiş 
ölkələrinin dəmir yolları sırasında öz 
layiqli yerini tutacaq.

Avropa–Qafqaz–Asiya nəqliyyat 
dəhlizinin Azərbaycan hissəsində 
daşınmış yüklərin həcmi də getdikcə 
artır. Bu, Şərqlə-Qərbin qovşağında 
yerləşən, unikal coğrafi geosiyasi 
şəraitə malik olan respublikamı-
zın hazırda dünya təsərrüfatının 
nəqliyyat sektorunda baş verən 
proseslərdən kənarda qalmaması ilə 
bağlıdır. Başqa sözlə, Azərbaycanı 
regionun ticarət mərkəzinə çevirmək 

məqsədilə son illərdə ölkəmizin 
strateji coğrafi mövqeyindən səmərəli 
istifadə etməklə tranzit və nəqliyyat 
xidmətlərinin inkişafı, nəqliyyat 
infrastrukturunun təkmilləşdirilməsi 
və tranzit potensialının daha da 
artırılması üçün konkret hədəflərə 
istiqamətlənən kompleks tədbirlərin 
reallaşdırılmasının nəticəsidir. 

Tikintisində və istismara 
verilməsində Azərbaycanın lider-
lik etdiyi və aparıcı qüvvə olduğu 

Bakı-Tbilisi-Qars dəmir yolu xətti isə 
qədim İpək yolunun polad magist-
rallar üzərində bərpası deməkdir. 
Bu magistral xətt Mərkəzi Asiya 
ölkələri olan Türkmənistan, Qaza-
xıstan, Özbəkistan, Qırğızıstan və 
Tacikistan, eləcə də Əfqanıstanın 
Avropa və dünya bazarlarına çıxışı-
nın asanlaşdırılmasında mühüm rol 
oynayır. Gələcəkdə Avropa və Asiya 
ölkələrinə məxsus yüklərin bu dəmir 
yolu ilə hər iki istiqamətdə daşınması 
onların həcmini dəfələrlə artıra-
caq. Daşımalara sərf edilən vaxt da 
nəzərəçarpacaq dərəcədə azalacaq. 
Yaxın gələcəkdə həm Azərbaycan, 
həm də Gürcüstan və Türkiyə tranzit 
daşımalarından yüksək gəlir əldə 
edəcəklər.

Respublikamızın beynəlxalq 
nəqliyyat dəhlizi kimi tanınmasında 
önəmli rol oynayan digər məqamlara 
da diqqət yetirək. Belə ki, son 15 ildə 
ölkəmizdə geniş, müasir nəqliyyat 
infrastrukturu yaradılıb. Azərbaycanı 
qonşu ölkələrlə bağlayan və respub-
likanın özünün əsas hissələrini əhatə 
edən dəmir yolları şəbəkəsi qurulub. 
Sözügedən müddətdə ümumi uzunlu-
ğu 15 min kilometrdən çox avtomobil 

yolları çəkilib, yaxud əsaslı təmir edi-
lib. Azərbaycanın Xəzər hövzəsində 
200-dən çox gəmisi olan ən böyük 
ticarət donanması da ölkəmizin 
beynəlxalq nəqliyyat dəhlizi kimi 
tanınmasını şərtləndirib. 

Hazırda respublikamızda 7 aero-
port fəaliyyət göstərir. Xatırladaq ki, 
regionların sosial-iqtisadi inkişafına 
yönəldilən, 2004-2008-ci illəri əhatə 
edən I Dövlət Proqramı ərəfəsində 
Azərbaycanın tək bir beynəlxalq 

aeroportu var idi. Bu gün isə Bakı 
Beynəlxalq Aeroportu ilə yanaşı, 
Naxçıvan, Gəncə, Lənkəran, Qəbələ 
və Zaqatalada da beynəlxalq aeroport 
fəaliyyət göstərir. 

Azərbaycanda gələn il nəqliyyat 
dəhlizinin daha da inkişaf etdirilməsi 
məqsədilə qarşıya mühüm vəzifələr 
qoyulub. Ölkəmizin logistika və 
nəqliyyat mərkəzi kimi mövqeyi-
nin gücləndirilməsi və çoxşaxəli 
nəqliyyat infrastrukturunun yaradıl-

ması, habelə Bakı-Tbilisi-Qars dəmir 
yolu layihəsinin həyata keçirilməsi 
nəticəsində artan yük həcmlərinin 
qarşılanması üçün ardıcıl tədbirlərin 
görülməsi nəzərdə tutulub. Bundan 
başqa, yaxın illərdə Şimal-Cənub 
nəqliyyat dəhlizinin yerüstü marş-
rutunun mərkəzində yerləşən və 
əsas birləşdirici rol oynayan Astara 
(Azərbaycan)-Astara (İran)-Rəşt-
Qəzvin dəmir yolu xəttinin istifadəyə 
verilməsi də yüklərin və sərnişinlərin 

Mərkəzi və Şimali Avropadan 
Azərbaycanın ərazisindən keçməklə 
Fars körfəzi, Hind okeanı regionlarına 
tez bir zamanda çatdırılmasını təmin 
edəcək. Həmçinin respublikamızın 
əlverişli məkanlarında azad iqtisa-
di zonaların, yaxın gələcəkdə isə 
Heydər Əliyev Beynəlxalq Aeroportu 
ərazisində logistika qovşağının yara-
dılması məsələlərinə baxılacaq.

Vaqif BAYRAMOV, “Xalq qəzeti”

Avrasiya məkanında 
mühüm nəqliyyat və 
logistika mərkəzinə çevrilir 

Azərbaycan

Minsk qrupunun həmsədrləri 
ikili standartlardan əl çəkməlidirlər

 � Son zamanlar Dağlıq Qarabağ münaqişəsinin 
nizamlanması istiqamətində danışıqlar intensivləşsə də, həmsədr 
ölkələrin münaqişə tərəflərinə münasibətdə ikili standartlardan 
çıxış etməsi yenidən özünü göstərməkdədir və bu, istər-istəməz 
ATƏT-in Minsk qrupundan ədalət gözləyən Azərbaycan 
ictimaiyyətində narazılıq və narahatlıq yaradır. Noyabr ayında 
Dağlıq Qarabağın erməni icmasının rəhbəri Bako Saakyanın 
həmsədr ölkələrin üçünə də səfər etməsini, daha doğrusu, həmin 
ölkələr tərəfindən qəbul olunmasını ikili standartdan başqa necə 
adlandırmaq olar?! 

Erməni mətbuatının 
yaydığı məlumatlara görə, 
Saakyan noyabrın 14-də 
Fransada, noyabrın 16-da 
ABŞ-da, noyabrın 24-də 
isə Moskvada səfərdə 
olub. Doğrudur, bu səfərlər 
zamanı Saakyanın həmin 
ölkələrin rəsmi şəxsləri 
ilə görüşüb-görüşməməsi 
barədə heç bir məlumat 
verilməyib. Ola bilsin ki, 
Dağlıq Qarabağın ac-
yalavac “lider”i getdiyi 
ölkələrdə yalnız erməni diasporu-
nun nümayəndələri ilə görüşüb və 
yalvarıb-yaxararaq əldə etdiyi bir 
qədər ianəni də götürüb geri qayıdıb. 
Amma məsələ bununla bitmir. Axı 
onun səyahət etdiyi ölkələr Dağlıq 
Qarabağ münaqişəsinin sülh yolu ilə 
nizamlanmasında vasitəçilik missiya-
sını öz üzərinə götürmüş dövlətlərdir 
və onların erməni və azərbaycanlı 
icmaları arasında fərq qoymamaq, 
tərəflərə qarşı qərəzsiz olmaq barədə 
öhdəlikləri var. 

Necə olur ki, ATƏT-in Minsk qru-
punun “ədalətli, qərəzsiz və tərəfsiz” 
həmsədrlərindən biri olan ABŞ MDB 
ərazisindəki digər qeyri-qanuni və 
separatçı rejimlərin nümayəndələrinə 
ölkəyə gəlməyi qadağan edir, amma 
Azərbaycanın ərazi bütövlüyünün 
parçalanması istiqamətində fəaliyyət 
göstərən separatçı erməni liderini 
qeyd-şərtsiz qəbul edir?! 2014-cü ilin 
aprelindən Krımın vəzifəli şəxslərinə 
sanksiyalar tətbiq edən ABŞ 
Azərbaycan ərazisindəki təcavüzkar 
separatçılara qucaq açır, onlara hətta 
maliyyə yardımı göstərir. Buna 
bənzər tədbirlər digər həmsədr ölkə 
olan Fransada da görülüb. Cənubi 
Osetiya, Abxaziya, Krım və Dnestrya-
nı bölgələrdən olan şəxslərə Fransa 

ərazisinə daxil olmağa icazə verilmir. 
Ancaq Saakyan istisnadır. 

Fransanın 10-dan artıq şəhəri 
işğal altındakı şəhərlərimizlə “qar-
daşlaşma” sazişləri imzalayıb. Həmin 
şəhərlərin merləri Azərbaycanın işğal 
altındakı ərazilərinə qanunsuz səfərlər 
ediblər. Fransa Korsikada separatizmə 
qarşı çox kəskin və amansız siyasət 
yürütdüyü halda, Azərbaycanın ərazi 
bütövlüyünü pozmağa yönəlmiş 
səylərə dəstəyini əsirgəmir. 

Separatçı liderciyin Fransa-
ya və ABŞ-a səfərləri ilə bağlı 
Azərbaycanın Xarici İşlər Nazirliyi 
xüsusi bəyanatlarla çıxış edərək etira-
zını bildirib. Bu ölkələrə xatırladılıb 
ki, hər ikisi Azərbaycanın ərazi bütöv-
lüyünü tanıyır, üstəlik, ərazi bütövlü-
yümüzün təmin olunması məsələsində 
vasitəçidir. 

XİN Saakyanın Rusiyaya 
səfərinə də kəskin münasibət bil-
dirib. “Qanunsuz separatçı rejimin 
nümayəndəsinin Rusiyanın ərazisinə 
daxil olmasına icazə verilməsi 
Ermənistan-Azərbaycan, Dağlıq Qa-
rabağ münaqişəsinin danışıqlar yolu 
ilə həlli prosesinin irəli aparılması 
səylərinə xələl gətirir və Rusiyanın 
ATƏT-in Minsk qrupunun həmsədri 
qismində vasitəçilik öhdəlikləri ilə 

ziddiyyət təşkil edir”.
Nazirlik bəyan edir ki, Rusiya 

tərəfinin bu addımı Azərbaycan 
və Rusiya arasında mövcud olan 
münasibətlərin yüksək səviyyəsinə 
uyğun gəlmir və ikitərəfli 
münasibətlərin normativ-hüquqi 
bazası ilə, xüsusilə də “Tərəflərin 
separatçı hərəkatları dəstəkləməmək, 
digər tərəfin suverenliyi, müstəqilliyi 
və ərazi bütövlüyünə qarşı yönələn 

şəxslərin fəaliyyətini 
qadağan etmək öhdəliyini” 
əks etdirən Rusiya və 
Azərbaycan arasında dost-
luq, əməkdaşlıq və qarşı-
lıqlı təhlükəsizlik haqqında 
müqavilə ilə ziddiyyət təşkil 
edir.

Azərbaycan XİN, 
eyni zamanda, xəbərdarlıq 
edir: “Qanunsuz qurumun 
“rəhbərinin” ATƏT-in 
Minsk qrupunun həmsədr 
ölkələrinə səyahətləri 
münaqişə üzrə vəziyyətin 
gözlənilməz inkişafına 

gətirib çıxara bilər. Belə olacağı 
təqdirdə bütün məsuliyyət Ermənistan 
tərəfinin üzərinə düşür”.

Saakyanın səyahətləri “Dağlıq 
Qarabağ bölgəsinin Azərbaycanlı 
İcması” İctimai Birliyi tərəfindən də 
ciddi etrazla qarşılaşıb. Bununla bağlı 
bəyanatda da bildirilir ki, həmsədr 
ölkələrin bu cür qanunsuz səfərlərə 
dəstək verməsi həm beynəlxalq hüquq 
normalarına tamamilə ziddir, həm də 
etnik təmizləməyə məruz qalmış Dağ-
lıq Qarabağ bölgəsinin azərbaycanlı 
icmasının hüquqlarının pozulması 
deməkdir.

Həmsədr ölkələrin bu cür 
hərəkətləri, yol verdikləri iki-
li standartlar, yaxud açıq-aşkar 
himayədarlıq, təbii ki, Azərbaycan 
tərəfindən nəzərə alınır. Amma 
Azərbaycanın Ali Baş Komandanı 
hələ ki, qan tökülməsini istəmir. 
Bir gün Azərbaycan xalqının və 
dövlətinin səbri tükənəndə isə gec 
olacaq – 2016-cı ilin aprelində olduğu 
kimi. Bunu da həmsədr ölkələr nəzərə 
almalı, Ermənistanın başının altına 
yastıq qoymaqdan çəkinməlidirlər. 

Paşa ƏMİRCANOV, 
“Xalq qəzeti”

Şəhid ruhuna göstərilən ehtiram dövlətçiliyə xidmətdir
 � Bu ənənə dünya tarixində, bütün xalqlarda olub. Nəinki müharibədən sonra, 

hətta döyüşlərin getdiyi müddətdə belə şəhidlər ehtiramla qəbul edilib, onların həqiqi 
qiyməti verilib, yaralıların sağlamlığının bərpa edilməsi üçün lazım olan bütün addımlar 
atılıb və qazilərin həyat yolu örnək kimi təbliğ olunub. 

Mən bir şəhid qardaşı kimi məmnunam 
ki, Azərbaycanda da bu məsələlərin hamısı öz 
müsbət həllini tapır. Özü də yüksək səviyyədə. 
Dövlət başçımız İlham Əliyev şəhid ailələrinin 
problemlərinin həlli üçün müxtəlif fərman və 
sərəncamlar imzalayır, Birinci vitse-prezident 
Mehriban xanım Əliyeva isə Qarabağ əlillərinin 
sağlamlığının bərpası üçün onların xarici ölkələrdə 
müalicəsini təmin edir.

Biz də şəhid ailəsi kimi dövlət qayğısını daim 
hiss edirik. Məsələn, “Azərbaycan  Respublikasının 

ərazi bütövlüyü uğrunda həlak olmuş, ölmüş 
və hərbi əməliyyatlarla əlaqədar xəbərsiz itkin 
düşdüyünə görə ölmüş elan edilmiş hərbi qulluq-
çuların ailə üzvlərinin sosial müdafiəsinin yax-
şılaşdırılması ilə bağlı əlavə tədbirlər haqqında” 
Azərbaycan Respublikası Prezidentinin  2018-ci 
il 19 aprel tarixli fərmanına əsasən, 1997-ci il 
avqustun 2-dək şəhid olmuş hərbi qulluqçuların 
vərəsələrinə 11 min manat məbləğində birdəfəlik 
ödəmə verilməsi bütün şəhid ailələrini məmnun 
etmişdir. 

Mən, şəhid Muradov Şakir Şahəddin oğlunun 
qardaşı kimi, bunu yüksək qiymətləndirir və cənab 
Prezidentə şəhid ailələri adından minnətdarlıq 
etməyi özümə borc bilirəm. İnanıram ki, dövlət 
başçımızın atdığı addımlar, yürütdüyü siyasət 
nəticəsində torpaqlarımız düşmən tapdağın-
dan azad ediləcək və həyatı yarımçıq kəsilmiş 
şəhidlərin qanı yerdə qalmayacaq. Bu müqəddəs 
yolda addımlayan Prezident İlham Əliyevi xalqı-
mızın sidq-ürəklə dəstəkləməsi hamımızın ürəyini 
dağa döndərir.

Hidayət MURADOV,  
şəhid qardaşı

 Quba rayonu

Rusiyalı jurnalist önəmli həqiqətlərdən söz açmışdır 
 � Bu günlərdə Rusiya Jurnalistlər 

İttifaqının sədri Vladimir Solovyov ölkəmizə 
səfəri çərçivəsində Azərbaycan Prezidenti  
tərəfindən qəbul olunub. Vətənə qayıtdıqdan 
sonra rusiyalı jurnalist Prezident İlham Əliyevlə 
görüşünün təəssüratları barədə maraqlı fikirlər 
səsləndirib. 

V.Solovyov vurğulayıb 
ki, Azərbaycan və Rusiya 
prezidentlərinin xarakterində 
bir çox oxşar cəhətlər var: 
“Onlar inanılmaz siyasi 
uzaqgörənliyə sahibdirlər. 
Çətin ki, digər prezidentlər 
onlarla müqayisə olunsun”. 

Tanınmış rusiyalı jurna-
listin fikirləri Azərbaycan 
ictimaiyyətində dərin razılıq 
hissi ilə qarşılanıb. Bakı 
Dövlət Universitetinin 
beynəlxalq jurnalistika 
kafedrasının dosenti, tarix 
üzrə fəlsəfə doktoru İlham 
Mazanlı bu barədə dedi: 

– Mən Rusiya 
Jurnalistlər İttifaqının 
sədri Vladimir Solovyovun 
möhtərəm İlham Əliyevin 
bir dövlət başçısı olaraq 
mətbuatla münasibətləri 
barədə fikirlərindən 
çox məmnun qaldım. 
Həqiqətən, Azərbaycan 
Prezidenti azad sözə, 
mətbuata böyük dəyər 
verən dövlət adamıdır. Bu 
amilin böyük bir ölkənin 
istedadlı qələm əhlinin 
dilindən səslənməsi 
xüsusilə sevindirici və 
qürurverici haldır. 

V.Solovyov bildirib ki, 
cənab İlham Əliyev söhbət 
zamanı dünyanın müxtəlif 
ölkələrindən, o cümlədən 
Rusiyadan bir çox jurnalis-
tin soyadlarını çəkib: “Hiss 
edirdim ki, o, gün ərzində 
mətbuatı şəxsən izləyir. İş 
burasındadır ki, o, Qərb 
mediasını ingilis, bizimkini 
rus, Türkiyə mətbuatını isə 
türk dilində izləyir. Məhz 

dil bilikləri sayəsində onun 
bu cür materiallarla proble-
mi olmur”. 

Rusiyalı jurnalistin 
müşahidələri tamamilə ob-
yektiv və səmimidir. Bütün 
dünya bilir ki, dövlətimizin 
başçısı cənab İlham Əliyev 
doğma Azərbaycan dilindən 
başqa bir neçə xarici dili əla 
bilir və həmin dillərdə qlo-
bal medianı dərindən izləyir. 
Azərbaycan Prezidenti 
müdrik dövlət xadimi olaraq 
hər zaman mediaya açıqdır 
və Azərbaycan həqiqətləri, 
xüsusilə Dağlıq Qarabağ 
münaqişəsinin mahiyyəti 
haqqında dəfələrlə dünya-
nın aparıcı KİV-inə geniş 
müsahibələr vermişdir. 

Yeri gəlmişkən, Vla-
dimir Solovyov ölkəmizə 
səfəri zamanı Azərbaycan 
Mətbuat Şurasında olub. 
AMŞ ilə RJİ  arasında 

əməkdaşlıq haqqında 
memorandum imzalanıb. 
V.Solovyov memorandumun 
iki ölkənin media qurum-
ları, eləcə də jurnalistləri 
arasındakı təmasın daha 
sistemli şəkildə qurulması 
üçün etibarlı baza rolunu 
oynayacağına əminliyini 
bildirib. O vurğulayıb ki, 
Rusiyada oxucular, tamaşa-
çılar və dinləyicilər müasir 
Azərbaycanın həyatı barədə 
nə qədər çox məlumatlı 
olsalar, xalqlarımız arasında 
qarşılıqlı münasibətlər bir o 
qədər yaxşı olacaq.

Sonda bildirək ki, RJİ-
nin 70 mindən çox jurnalist 
üzvü var. Rusiyadakı bütün 
jurnalistlərin, təqribən 10-12 
faizi bu ittifaqın üzvüdür. 

Söhbəti yazdı:  
M.HACIXANLI,  

“Xalq qəzeti”

XİN: Nikol Paşinyanın əsassız bəyanatı münaqişənin 
onsuz da zəif olan həlli prosesinə xələl gətirir

 � Ermənistanın baş naziri vəzifələrini icra 
edən Nikol Paşinyanın səsləndirdiyi və danışıqlar 
prosesinə Dağlıq Qarabağın cəlb edilməsi ilə 
bağlı artıq ifadə etdiyi əsassız fikri təkrar edən 
bəyanatı seçkiöncəsi daxili auditoriya üçün 
nəzərdə tutulsa belə, münaqişənin onsuz da zəif 
olan həlli prosesinə xələl gətirir və Ermənistanın 
Azərbaycana qarşı gücdən istifadə etməsi 
nəticəsində yaranmış “fait accompli” vəziyyətini 
möhkəmləndirmək niyyətini nümayiş etdirir.

AZƏRTAC xəbər verir 
ki, bu fikirlər Xarici İşlər Na-
zirliyinin mətbuat xidmətinin 
rəhbəri vəzifəsini icra edən 
Leyla Abdullayevanın açıq-
lamasında yer alıb.

Açıqlamada deyi-
lir: “Əgər N.Paşinyan 
münaqişənin həllində maraq-
lı olsaydı, o, ATƏT-in Minsk 
qrupunun rəhbərliyi altında 

aparılan danışıqlar forma-
tına əngəllər yaratmazdı. 
Bu danışıqlarda isə birbaşa 
iştirakçılar ATƏM-in (hazırkı 
ATƏT) 1992-ci il Helsinki 
Nazirlər Şurasının qərarı 
ilə açıq şəkildə müəyyən 
edildiyi kimi Ermənistan və 
Azərbaycandır.

Ermənistan baş nazi-
rinin vəzifələrini icra edən 

şəxsin əsassız və ziddiyyətli 
bəyanatları onu göstərir ki, 
o, erməni xalqı üçün “yaxşı 
gələcəyin qurulmasında” heç 
də öz sələfindən irəli gedə 
bilməyəcək. Bu bəyanat 
həmsədrlərin bölgəyə səfəri 
zamanı müzakirə edilmiş 
ikitərəfli görüş ərəfəsində 
Ermənistanın səmimiliyinə 
dair şübhələr doğurur”.

Dağlıq Qarabağ separatçılarının rəhbəri Bako Saakyanın 
Fransa, ABŞ və Rusiya səyahətlərinə sözardı


